
2026.07.14.- Larunbatean, uztailak 18, izango da UDAGIRO egitarauko ekintza
berezienetako bat: Gartxot Unsain eta Garazi Esnaola igoko dira Leitzarango Otieta
parkeko eszenatokira, musikak eta naturak bat egingo dute, beraz, Andoainen.

Udalak bertara oinez joatera animatzen ditu herritarrak, Tren Txikiko bidean barrena
iritsi daitezke Otieta parkera bertara. Hala ere, ibilgailuan joatea nahiago
dutenentzat zerbitzu berezia prestatu du Udalak kontzerturako sarbidea errazteko.
Hiribusak Agustin de Leitza kaletik Otietara arteko bidea egingo du, 18:00etan
abiatuta erdigunetik. Kontzertua bukatutakoan, 20:00etan, itzulerako zerbitzua
egingo du Otietatik Karrikara. Joan-etorrian geldialdiak egingo ditu herrian zehar
bidaiariak jasotzeko.

Kontzertua naturagunean izanda, ikus-entzuleek lurrean eserita jarraitu dezakete
ikuskizuna (eskuoihalak edo esterilak erabiliz). 
 
Bestalde, Andoaingo Udalak, beste ekitaldietan egin ohi duen moduan,
Irisgarritasun gunea eskainiko du, eta desgaitasuna edo bestelako zailtasunak
dituzten entzuleek ere kontzertua eroso ikusi dezaten aulkiak izango dituzte eskura.

Gogoratu, dena dela, bero handia edo euria egingo balu ekimena bertan behera
geldituko dela. 
 
Azkenik, Udalak gogorarazten du ingurunearen erabilera arduratsua eta jasangarria
egin behar dela. Ontziak jarriko dira jendeak hondakinak bota ditzan, denon artean
parkea garbi mantendu dezagun.

